
Sarrera eta
helburuak

1.



Gardentasuna EUDELeko lan-ildo estrategikoetako bat da. Udal erakundeen erronka handienetako bat

suposatzen du, berrikuntza eta modernizazioarekin batera. Eginkizun horretan, udalak luzaroan ibili dira lane-

an Tokiko Berrikuntza Agenden (TBA) bitartez. Gardentasuna hurrengo urratsa izanik, herritarrengandik hur-

bil egoteko, hobeto kudeatzeko eta udal politikaren jarduera legitimatzeko aukera handia da. 

Eta ideia hori herritarrek herri-erakundeak oro har, eta udal erakundeak bereziki, irekiagoak izateko eginda-

ko eskari gero eta handiagotik datorkigu. Aurrekoari gehitu behar dizkiogu 2013ko azaroaren 28an onartuta-

ko Gardentasunari, Informazio Publikoari eta Gobernu Onari buruzko Legeak ezarritako obligazio berriak.

Legea betearazteko epeei dagokienez, Gobernu Onaren Kodeari dagokien alderdia indarrean hasi da dago-

eneko BOEn 2013ko abenduan argitaratu ondoren. Hala ere,

Gardentasunari eta Informazioari dagokion atalaren ezarpena

2014ko abendura arte atzeratuko da.

Arau-esparru berri honetan, EUDELek 2013ko hasieran

Gardentasunaren aldeko Euskadiko Udalen Sarea sortu zuen,

guztion interes eta beharrizanetan oinarritutako estrategia bateratua

diseinatzeko esparru gisa, udalak berritzaileagoak eta gardenagoak

izate aldera. 

Udal gardentasuna sustatzeko sareko jardueraren ikuspegiaren

barruan bi udal mota bereizten dira, gai honetan emandako denbora-

tartearen arabera. Jarduera honetan bide luzeagoa egin duten uda-

lek elkarlana hobetzea bilatzen dute, besteak beste, honako gaietan elkarrekin hobetzen jarraitzeko: kude-

aketari buruzko gardentasuna (zerbitzuen ebaluazioa, eraginkortasunari buruzko adierazleak...), gardenta-

sunari buruzko herritarrekiko elkarrizketa, open data, etab... Jarduera honetan bide laburragoa egin duten

udalentzat, elkarlanean hastea sustatzen du, arlo honetan sinergiak aprobetxatzeko, batez ere, sentsibili-

zatu, trebatu eta aholkularitza emateko jardueren bitartez.

Sarearen dauden udalen kolaborazio eta elkarlanaren ondorioz,

Euskadiko Udalen eskura jarri diren bi material erabilgarri sortu ziren

2013ko lehenengo seihilekoan. 

— “Gardentasuneranzko Bide Orria”, Udal gardenagoa lortzeko gara-

tu beharreko estrategiaren definizioa barne hartzen duena. 

— “70 Praktika On udal gardena lortzeko” katalogoa, erreferentziaz-

ko esperientziak biltzen dituena, gardentasunaren arloan ibilbide

laburra duten udalek arlo horretako eremuetan aurrera egitea ahalbi-

detzen dieten erreferentziazko ereduak izan ditzaten. 

Material horien laguntzaz, Euskadiko udal askok gardentasunaren arloan hobetzeko estrategia zehaztu dute

dagoeneko. Puntu horretara helduta, eskuliburu bat edukitzea beharrezkotzat ikusi da. Eskuliburu horrek

Udalei honako hau jakitea ahalbidetuko die: Gardentasuna martxan jartzeko eta gero eta gardenagoak iza-

teko ZEIN JARDUERA ZEHATZ abiarazi behar dira eta ZEIN DIRA gardentasunaren iraunkortasuna lor-

tzeko egunero eman behar diren BERARIAZKO URRATSAK. 

Horregatik, “Udal gardentasuna abian jartzeko eta kudeatzeko eskuliburu” honek material erabilgarria

eskaini nahi du, udalek gardentasunak eskatzen dituen beste erronketako bati heldu diezaioten: 

Gardentasunean SINESTETIK eta arlo horretako estrategia argia

IZATETIK gardentasunak dakartzan tresnak ARRAKASTAZ

ABIARAZTERA eta, denborak aurrera egin ahala, horiek mantendu

eta hobetzera pasatzea. 

Eskuliburuaren
egitura

2.



Eskuliburua, gardentasuna ezartzeko erabakia hartu ondoren, udal batek bi une ezberdinetan garatu behar

dituen ekintza zehatzak oinarri hartuta egituratu da:

Udal gardentasuna abiaraztea, hau da, “gardenak izaten hastea”.

Udal gardentasuna kudeatzea, hau da, “gardentasuna bizirik mantentzea”.

Eredua udalek gardentasun maila handia lortzeko herritarrei eman behar dieten informazioa argitaratu eta

etengabe eguneratzeko lanean datza. Horretarako, AGINTE-KOADRO bat landu da (Eskuliburu honetako 4

kapituluan), udalei gardentasuna abiaraztea eta kudeatzea ahalbidetzen dieten ekintza zehatzak dituena.

Aginte-koadro horren egituraketak honako elementu hauek barne hartzen ditu:  

1. JARDUTEKO EREMUAK

Ekintzak 12 gai handitan edo jarduteko eremutan antolatuta daude: “Gardentasuneranzko Bide Orrian” jada

zehaztu diren eremuak eta berri bat: “Partaidetza gardena”. 

“Partaidetza gardena” herritarren partaidetzari lotutako informazioaren argitalpena da, eta horren barnean

“Partaidetza egituratua” eta “Berariazko proiektuetako partaidetza” daude. 

—  Partaidetza egituratua: udalak modu egituratuan bultzatu eta garatutako partaidetzaren jarduera barne

hartzen du, adibidez, partaidetza- organoak badaude, haien aktak argitaratzea. 

—  Berariazko proiektuetako partaidetza: herritarrek egindako ekarpenei lotutako informazioa argitaratze-

an datza, bai indarreko araudiaren arabera herritarrek parte hartzeko prozesuak egitea ezinbestekoa

denean, edo baita, herritarren partaidetza borondatez deitzen denean ere, adibidez, hirigintzan, aurre-

kontuetan eta abarretan. 

GARDENTASUNAREN KUDEAKETA EREMUAK

1. Kargudun hautetsiak eta konfiantzazko kargudunak

2. Langileria eta udal antolaketa

3. Herritarrekiko harremanak

4. Udal plangintza

5. Ekonomia eta finantza informazioa

6. Kudeaketaren eraginkortasuna eta efikazia

7. Kontratazioa

8. Hirigintza eta herri lanak

9. Open Data

10. Udal araudia eta erabakiak

11. Partaidetza gardena

12. Gardentasunaren konpromisoa, hedapena eta 
komunikazioa

2. LEHENTASUN MAILA

Eskuliburu honetako 4 kapituluan proposatzen den koadroak garatu beharreko ekintzen lehentasun-maila

ezartzeko aukera ematen du. Horretarako, aginte-koadroak zutabe bat du, ekintza bakoitzerako kolore bat

gehitzen duena. Horrela, udaletarako eskuliburu gisa erabil daiteke. Alde horretatik, Gardentasunaren Lege

berrian beren beregi zehaztutako ikuspegiak baino asmo handiagoa duen batetik ekingo zaie garatu beha-

rreko ekintzei. 

Sailkapen bat ezarri da: alde batetik, Gardentasunaren Lege berria indarrean sartzearen ondorioz eskagarria

izateagatik ekintza zehatza gauzatu beharraren derrigortasunari erantzuten dio (1. MAILA), eta, beste alde-

tik, legez eskatzen ez diren ekintzak banatzen dira, horiek gauzatzeko erraztasun edo zailtasun mailaren ara-

bera (2. eta 3. MAILAK). Kasu horretan, erraztasun edo zailtasun maila Gardentasunaren aldeko Euskadiko

Udalen Sareak inkesten bidez egin dituen ekarpenetan oinarritzen da. 

Horrela, ekintza bakoitza 3 mailatan sailkatu da: 

1. MAILA: Gardentasunaren Legea indarrean sartzearekin batera eska daitekeena. 

2. MAILA: Erraz egiteko modukoa. Epe laburrera eta ertainera egitea gomendatzen da. 

3. MAILA: Zaila. Epe ertainean eta luzean egin beharrekoa. 

Euskadiko udalen errealitatea kontuan hartuta, komenigarria da aginte-koadroan aipatutako ekintzetako asko

aspalditik gauzatzen direla adieraztea, informazio zehatz bat argitaratu beharra aurretik dagoen sektoreko

araudiak baldintzatzen baitu. 

Bestela esanda, udalek indarreko legeek ezartzen duten informazioa argitaratzen dute hainbat baliabideren

bidez, adibidez, aldizkari ofizialaren edo iragarki taularen bidez. Orain asmoa informazio hori udalaren

webgunean argitaratzea da. 

3. ARLO ARDURADUNA 

Halaber, aginte-koadroak badu zutabe bat, garatu beharreko ekintza bakoitza gauzatzeko ardura NORK

DUEN adierazten duena. 

Arlo hori nekez zehatz daiteke, antolaketari buruzko erabakiak udal errealitate bakoitzaren berezkoak baitira.

Gogoeta errazteko, udal ertainen eta handien eredu egitura hartu da ekintzetako bakoitzaren udal arlo ardu-

raduna ezartzeko erreferentzia gisa, askotan ekintza horretaz arduratu litezkeen hainbat arloren alternatibak

eskainita. Gomendagarria izango litzateke informazioa koordinatzeko eta biltzeko arduraduna pertsona baka-

rra izatea. Nolanahi ere, beharrezkoa izango da udal bakoitzak aginte-koadroa bere errealitate partiku-

larrera egokitzea. 

4. NAZIOARTEKO GARDENTASUN 
ADIERAZLEEKIKO LOTURA 

Gardentasunaren aldeko Euskadiko Udalen Sareak unera arte garatu duen lanean, argi geratu da

Nazioarteko Gardentasuna erakundeak “Udalen Gardentasun Adierazlea” prestatzeko erabili dituen adieraz-

leak ez direla irizpide bakarra, udal gardentasunari heltzeko eta hori neurtzeko orduan. Hala eta guztiz ere,

udalei aginte-koadroko ekintza bakoitza adierazleekin identifikatzen laguntzeko asmoz, ITA adierazlearen

zenbakia duen zutabe bat du. 

5. INFORMAZIOA EGUNERATZEKO 
ALDIZKAKOTASUNA 

Zutabe bat gehitu da garatu beharreko ekintza zehatzak eguneratzeko iradokitzen den aldizkakotasunari

buruz. Adibidez, ekintzen artean badaude urtean behin egin beharko liratekeenak, hilero edo hiru hilean

behin egin beharko liratekeenak eta etengabe landu behar direnak, besteak beste. Ekintzak gauzatzeko arlo

edo pertsona arduratsuaren zehaztapenean gertatzen den bezala, udal bakoitzak ekintza bakoitzaren aldiz-

kakotasuna zehaztu, eta hori betetzen dela egiaztatu beharko du. 

6. GARDENTASUNAREN 
LEGEAREKIKO LOTURA 

Amaitzeko, iruzkinak gehitu dira, ekintza zehatz bat zuzenean ukitzen duen Gardentasunaren Legearen

artikuluari edo artikuluei lotuta.

Gardentasuna
abian jartzea

3.



Udal batek Udal Gardentasuna abiarazteak Gardentasunaren hobekuntzari lotutako funtsezko bi alderi

buruzko aldez aurreko gogoeta egitea dakar: 1) udalaren eta herritarren arteko gardentasunaren arloko

harremana arautuko duten oinarriak zehaztea eta 2) udalaren webgunea prestatzeko modua. Badago balo-

ratu edo erabaki beharreko hirugarren aldea: argitaratutako informazioaren iraunaldia. 

1. UDALAREN ETA HERRITARREN 
ARTEKO GARDENTASUNAREN 
ARLOKO HARREMANA ZEHAZTEA

Udal Gardentasunaren hobekuntzak udalen eta herritarren arteko harremana handitzen lagundu behar du,

bien arteko solaskidetza arina ezarrita. 

a)  Herritarrekiko KOMUNIKAZIO-BIDEAK zehaztea, gardentasunari dagokionez 

Informazio publikoa eskuratzeko eskubidea gauzatzeko herritarrekiko komunikazio bide nagusia udalaren

webgunea izango da, baina, horrez gain, online bideak erabiltzeko ohitura ez duten herritarrei informazioa

eskuratzen laguntzen dieten beste bide batzuk ezartzeko aukera proposatu beharko da. Horretarako, eraba-

ki beharko da zein diren erabili beharreko bideak, adibidez, udal zentroetako, kultur eta kirol instalazioetako

eta abarretako postontzi fisikoak eta udalaren iragarki-taulak. 

Halaber, herritarrekiko topaketa-foroak, orokorrak eta etengabeak zein berariazkoak, antolatzea komeni-

garria den erabaki beharko da, arlo eta proiektu zehatz batzuei dagokienez gardentasuna sustatzeko. 

b)  Informazio publikoa ESKURATZEKO 
ESKUBIDEA: berau BIDERATZEKO
jarraitu beharreko prozedura zehaztea 

Udalaren eta herritarren arteko komunikazio-bide gisa herritarrentzako postontziak (birtualak zein fisikoak)

ezartzeak informazio-eskaerak, kexak eta iradokizunak bideratzeko jarraitu beharreko prozedura zehaztea

dakar berekin.  

Gardentasuna abiaraztean udalak erabaki behar dituen eremu nagusiak honako hauek dira: 

Informazio-eskaerei erantzuteko jarraitu beharreko prozedura: 

—  Informazio-eskaerei erantzuteko denbora ezartzeko konpromisoa: Gardentasunaren Legeak ezarri

du informazioa eskuratzea baimendu edo ukatzen duen ebazpena jakinarazteko gehieneko epea hila-

betekoa dela, baina udal bakoitzak epe laburragoa ezarri ahalko du bai arauz bai kudeaketa-konpro-

misoaren bidez. 

—  Bideratzearen pertsona edo organo arduraduna. 

Kexei eta iradokizunei erantzuteko jarraitu beharreko prozedura:

—  Kexei eta iradokizunei erantzuteko denbora ezartzeko konpromisoa. 

—  Bideratzearen pertsona edo organo arduraduna. 

Herritarren kexa eta iradokizunetatik ondorioztatutako beharrezko hobekuntzak barnetik zehaztu eta

ezartzeko prozedura.

c)  Udalaren gardentasunarekiko konpromisoa 

Udal batek gardentasuna abian jartzeko, erabateko konpromisoa izan behar du. Arlo praktikoan, erabaki

horrek antolakuntza mailan inplikazioak dituen zeharkako ikuspegia hartzea esan nahi du: kultur alda-

keta, prozesuen aldaketak eta antolaketa-eredua bera aldatzea. 

Beraz, gardentasuneranzko bideari ekiteko lehenengo urratsa hori egiteko borondate edo erabaki politikoa

da, konpromiso batzuk betetzea ekarri ohi duena: 

Buruzagitza-konpromisoa: 

—  Udal erantzukizunak dituzten pertsona guztiek gardentasun-helburuekin bat egitea lortzeko bide ego-

kiak ezarri eta ematea. Gardentasuna sustatzea, jokoaren arauak eta mugak zehaztea, konfiantza

sortzea eta prozesuak eskatzen duen bitartekotza politikoko beharrizanak estaltzea. 

Erantzunkidetasun-konpromisoa:

—  Udal antolaketako pertsonak, bai kargudun hautetsiak bai teknikariak, erantzunkideak izan behar dira

gardentasuneranzko bidean. 

Konpromiso politikoa:

—  Gardentasuna Gobernu Ona lortzeko funtsezko baliotzat jotzea.

Udal antolaketaren eta herritarren aurrean gardentasunarekiko konpromiso tinkoa adierazteko modu zeha-

tzena Gobernu Onaren Kode edo Gardentasunaren eta Gobernu Onaren aldeko Ituna hartzea eta argi-

taratzea da. Printzipio programatikoetatik harantzago, araudi testua (ordenantza, dekretua, araudia) ere egin

daiteke, gardentasunari euskarria ematen diona barne mailan.

2. WEBGUNEA PRESTATZEA 

Webgunea prestatzeko orduan, herritarrei gardentasun-beharrizanei lotutako informazioa eskuratzen lagunt-

zeko, udalak hori egituratzeko hainbat aukera izango ditu, bai publizitate aktiboko betebeharra bai herritarrek

informazioa eskuratzeko duten eskubidea betetzeko. 

a)  “Udal Gardentasunaren Ataria”ren bidezko publizitate aktiboa 

Informazioa modu argian, egituratuan eta herritarrek ulertzeko moduan argitaratu behar da. Horretarako era-

bilitako tresna udalaren webgunearen barnean “Udal Gardentasunaren Ataria” atala sortzea izango da.  

Atal hori egituratzeko bi aukera daude : 

Informazio osoa argitaratzea, atari horren barnean Gardentasunak barne hartzen dituen gaien arabera

antolatuta. 

Gaien zerrenda argitaratzea, udalaren webguneko beste atal batzuetan dauden edukietarako loturak

dituena.

b)  Informazio publikoa eskuratzeko eskubidea gauzatzea 

Informazio publikoa eskuratzeko eskubidea gauzatu ahalko da bide ezberdinen bidez (birtualak edo fisikoak),

baina gaur egun udalaren webgunea herritarrekin komunikatzeko bide nagusietako bat da. Horregatik, Udal

Gardentasuna abiarazi aurreko gogoeta fasea une egokia da, herritarrekiko komunikazioa arintzea ahalbi-

detzen duten berariazko atalak webgunean ezartzea komenigarria den erabakitzeko. 

Informazio eskaerak bideratzeko tresna nagusiak honako hauek dira:

1. Informazioa eskatzeko herritarrentzako postontzia 

2. Kexak eta iradokizunak egiteko herritarrentzako postontzia 

3. Udal webguneko bilatzaile orokorrak 

4. Berariazko edukiak (udal araudia eta abar) eskuratzen laguntzeko bilatzaileak

3. ARGITARATUTAKO INFORMAZIOAREN IRAUNALDIA 

Nahiz eta udal bakoitzak hartu beharreko erabakia den, udal webgunean honako informazio hau argitaratzea

proposatu da: 

Indarreko informazioa 

Azken hiru urteetako informazio historikoa 

Informazio zaharrenari dagokionez, udal webgunetik desagerraraztea proposatu da, nahiz eta dokumentuak

artxibatzea gomendatzen den. 

